
MINUTI

Il-Minuti tal-Laqgħa Nru. 19 li saret fid-19 ta’ Settembru 2012, ġew konfermati.

RIŻOLUZZJONI DWAR TRASFERIMENT TA’ PROPRJETÀ (MCP CO. LTD)

THE CHAIRMAN (Onor. Tonio Borg):  Ngħaddu mal-ewwel għall-item li għandna fuq l-aġenda u nitlob lill-Minsitru sabiex kif nagħmlu s-soltu, jagħmel introduzzjoni – dan huwa kuntratt pjuttost oħxon u fil-fatt huwa emenda ta’ kuntratt eżistenti – u jagħtina ftit ix-scenario tal-kuntratt eżistenti u x’differenzi hemm bejn dak il-kuntratt u l-kuntratt tal-lum.  Il-Membri kollha għandhom kopja tar-riżoluzzjoni u d-dokumenti l-oħra u hawn qbil li l-Ministru jiġi eżentat milli jaqra r-riżoluzzjoni.

ONOR. JASON AZZOPARDI (Ministru għall-Kompetizzjoni Ġusta, Negozji Żgħar u l-Konsumatur):  Ħalli nagħti sfont bl-aħjar mod li nista’ b’mod konċiż ta’ dan il-vjaġġ li beda fl-1991, fejn ninsabu llum u għalfejn qegħdin hawnhekk illum.

Fl-1991 ingħata ċens temporanju ta’ 50 sena lill-kumpanija – li dak iż-żmien mingħalija kien jisimha Johnston Ltd. – li jiskadi fl-2041 rinnovabbli kull 25 sena – allura darbtejn fil-50 sena – versu l-ħlas tal-canone ta’ €23,293 fis-sena.  Sussegwentement, mingħalija kien bejn l-1992 u l-1993, Johnston Ltd. ħarġet mix-xena u daħlet l-MCP Co. Ltd. li allura daħlet fiż-żarbun u saret l-enfitewta.  Il-kuntratt  li l-Parlament qed jiġi mitlub jikkunsidra u japprova bażikament u essenzjalment huwa kuntratt fejn qiegħed jestendi b’65 sena ċ-ċens, l-enfitewsi temporanja li dwarha kont qiegħed nitkellem.  Ħalli naraw x’inhuma l-punti saljenti ta’ dan il-kuntratt li għandna quddiemna.

L-ewwel nett Klawsola 9 tal-kuntratt hemm li l-canone pagabbli se jkun ta’ €200,000 fis-sena.  Ovvjament dan kollu jiskatta għeluq is-sena 2041, jiġifieri għeluq il-konċessjoni enfitewtika li għaddejja bħalissa, però tali rata ta’ €200,000 tiżdied kull 10 snin b’10%, mhux kull 25 sena kif kienet qabel.  Klawsola 14 tagħmel riferenza għall-fatt li llum il-car park għandu bejn wieħed u ieħor 1,000 spazju ta’ karozza.  Imbagħad il-Klawsola 15 hija l-klawsola li tippreżenta, fil-fehma tiegħi, wieħed mill-punti l-aktar importanti tal-kuntratt li hija l-obbligu tar-roofing u li tgħid hekk:  

“The emphyteuta shall roof over the present open areas of the existing car park as approved by Malta Environment and Planning Authority (MEPA) or any authority replacing it and shall landscape and embellish the surface (roof) in accordance with the Environmental Landscape Consortium’s reasonable standards and guidance.”.

Dak huwa punt minnhom li joħroġ minn dan il-kuntratt, l-obbligu tar-roofing, l-obbligu li jkun hemm landscaping, u l-obbligu li dak il-landscaping ikun għas-sodisfazzjon skont standards stabbiliti mill-Gvern.  

Klawsola 16 hija importanti ħafna minħabba l-komunità kummerċjali tal-Belt u din hija klawsola li daħħalna proprju fejn tajna widen għall-komunità kummerċjali tal-Belt.  Fil-fatt din il-klawsola tgħid hekk:

“The utility shops/outlets/areas shall only be used for sports and leisure facilities, and for car valeting services and similar motor vehicle related activity.  Nonetheless, spray painting, panel beating and mechanical services are expressly prohibited.”.

Jiġifieri f’termini speċjali gymnasium huwa aċċettabbli filwaqt li ħwienet u supermarkets mhumiex aċċettabbli u allura għandna limitazzjoni dwar l-użu kummerċjali li jista’ isir, apparti ovvjament il-car park.  

Klawsola 18 titkellem dwar li l-enfitewta issa għandu obbligu jiżviluppa addizzjonalment 402 spazji ta’ parkeġġ ħalli t-total jiġi ta’ 1,551 fuq medda ta’ sitt sulari.   

Għal min jinteressah fi Klawsola 19 hemm l-obbligu li jkun hemm station for electric cabs. 

Fi Klawsola 21 l-enfitewta qed ikun obbligat li jipprovdi favur tal-Gvern, parking ta’ spazju ta’ 100 karozza for the whole duration of the period, jiġifieri għal 94 sena – dan l-obbligu ma jiskattax mill-2041 imma jiskatta appena l-kuntratt ikun iffirmat – versu l-ħlas min-naħa tal-Gvern is-somma ta’ €3,244,063, liema somma trid titħallas in equal quarterly installments over a period of ten years from this deed.  

Fi Klawsola 23 imbagħad qed jingħad li qualsiasi area ta’ landscaping trid tkun aċċessibbli għall-pubbliku mantenuta a spejjeż tal-enfitewta.  

Klawsola 57 titkellem fuq il-mina – dik nitkellmu dwarha iktar tard – filwaqt li Klawsola 59 titkellem dwar l-obbligu fuq l-enfitewta li japplika għand il-MEPA fi żmien 12-il xahar mid-data tal-iffirmar ta’ dan il-kuntratt biex jagħmel dan il-proġett.  Ninforma lill-Kumitat li n-negozjati u d-diskussjonijiet bejn l-operatur u l-MEPA ilhom li bdew ix-xhur, huma avvanzati ħafna, waslu fit-tmiem tagħhom u wieħed jantiċipa li fil-futur qarib ħafna l-permessi joħorġu.  

Klawsola 68 qed tobbliga lill-enfitewta jinvesti minimu ta’ €5 miljun –  jiġifieri l-proġett irid ikun jinvolvi infiq ta’ mhux inqas minn €5 miljun – u huwa marbut li jlestih għas-sodisfazzjon tal-Gvern mhux iktar tard minn erba’ snin minn meta jkun approvat il-permess.  Erba’ snin pjuttost hija erring on the side of caution għaliex l-informazzjoni li aħna għandna hija li l-maġġor parti tax-xogħol ikun lest fi żmien sitt xhur u l-proġett kollu jkun lest fi żmien 12-il xahar minn dawk is-sitt xhur, jiġifieri fi 18-il xahar il-proġett ikun komplut, però ad ogni modo il-kuntratt qed jgħid massimu ta’ erba’ snin.  

Sur President, naħseb li koprejt l-iktar punti fil-fehma tiegħi – issa ovvjament sta għall-Membri sabiex jagħmlu d-domandi – saljenti tal-kuntratt.  

THE CHAIRMAN:   Grazzi.  Rimarki?  L-Onor. Charles Mangion.

ONOR. CHARLES MANGION:  L-ewwel nett irrid ngħid li aħna kellna draft ta’ kuntratt u llum ġie mogħti lilna draft ta’ kuntratt ieħor.  Nixtieq inkun naf jekk kienx hemm differenza bejn wieħed u ieħor.

THE CHAIRMAN:  Aktar kmieni llum ntbagħtet nota mis-Segretarja tal-Kumitat fejn tat spjegazzjoni tad-differenza li teżisti bejn iż-żewġ kuntratti.

ONOR. JASON AZZOPARDI:  Fil-fatt dik hija r-raġuni għalfejn kmieni wara nofsinhar tlabt lil Ms Brincat tispjega lill-Membri x’inhi d-differenza bejn iż-żewġ kuntratti.  Id-differenza essenzjalment hija waħda; it-tneħħija ta’ dik li kienet klawsola 51 fl-ewwel kuntratt li ġie mqassam lill-Membri.  Klawsola 51 kienet titkellem dwar l-impenn tal-Gvern li għall-10 snin li ġejjin ma jiffinanzjax, ma jgħinx u ma jissussidjax car parks oħra fil-viċinanzi tal-Belt u l-Floriana ħlief dak ta’ Sant’Iermu.  Dik il-klawsola kif kienet mill-bidu nett sal-aħħar nett tagħha tneħħiet u ġiet ikkanċellata, m’għadhiex hemmhekk.  Dik hija l-unika differenza li hemm bejn il-kuntratt li ġie ppreżentat ftit tal-ġimgħat ilu u l-kuntratt li ċċirkolajna l-bieraħ.  

THE CHAIRMAN:  L-Onor. Charles Mangion.

ONOR. CHARLES MANGION:  Fil-fatt dik il-klawsola kienet l-ikbar stumbling block li kellna fuq dak il-kuntratt għax kif diġà spjega l-Ministru, dik il-klawsola kif kienet redatta qabel kienet tagħmel impożizzjoni fuq gvernijiet sussegwenti għal 14-il sena fejn ma jistax jalloka art jew jgħin biex isir car park ieħor fil-Belt.  Ovvjament aħna nemmnu li din hija xi ħaġa li jkun is-settur privat li jidħol għaliha, imma l-fatt li jkun hemm limitazzjoni fuq kwalunkwe gvern, ikun min ikun, suċċessiv huwa stumbling block li kien qed jagħmilha diffiċli biex aħna napprovaw dan il-kuntratt fl-entità tiegħu.  

Hemm issa punti oħra ta’ kjarifika li xtaqt nagħmel.  Xtaqt nistaqsi jekk min-naħa tal-Land Department kinex hemm xi valuation qabel ma waslu għall-figura ta’ €32,000 għal kull car space kif hemm fil-klawsola fejn qed jingħad li l-Gvern se jixtri għal tul il-perijodu tal-utile kif estiż issa sas-sena 2041.  

Punt ieħor li rrid inqajjem huwa dwar il-MEPA.  Jekk m’hemmx il-permessi approvati – u hawnhekk hawn commitment li jrid jipprovdi aktar minn 400 car space addizzjonali, qiegħda obbligatorja f’xi waħda mill-klawsoli – u jekk il-MEPA b’xi mod tillimita li jiġri dan, x’se jkun l-effett fuq dan il-kuntratt?   Barra minn hekk, fil-kuntratt l-antik kien hemm Klawsola 58 li kienet taqra hekk:

“For all intents and purposes and for clarity’s sake, it is hereby declared by the parties on this deed that any limitation with respect to roofing  provided for in the records of Notary Vincent Micallef of the twenty-fifth (25th) day of July of the year one thousand nine hundred and ninety-one(1991) referred to above in this deed is hereby being removed.”.

Mela mid-dehra kien hemm xi limitazzjoni fuq ir-roofing f’dak il-kuntratt oriġinali filwaqt li llum f’dan il-kuntratt hemm l-obbligu li jagħel roofing ta’ dik il-ħofra.  Jien jidhirli li dik il-klawsola mhijiex imniżżla fil-kuntratt li qed niġu mitluba napprovaw. Hemm kontradizzjoni għax jekk wieħed qed nobbligawh biex jagħmel roofing u jekk hemm limitazzjoni fuq l-antika  ....  Nixtieq li dan il-punt jiġi ċċarat.  

THE CHAIRMAN:  Jidhirli li hemm klawsola li tgħid li jekk hemm kunflitt bejn l-ewwel u t-tieni kuntratt, jipprevali t-tieni kuntratt.  Jiġifieri l-obbligu tar-roofing, peress li joħroġ mit-tieni kuntratt, allura dak jirbaħ fuq kollox.

ONOR. CHARLES MANGION:  ... allura jista’ ikun il-fatt li l-kondizzjonijiet tal-ewwel kuntratt jibqgħu jorbtu.   Jien qed ngħid dan biex ma jkunx hemm kunflitt ta’ interpretazzjoni.  Hawnhekk qed ngħidu li l-ewwel kuntratt se jibqa’ japplika, però se nagħmlu proroga minn dakinhar ‘il quddiem għal 65 sena, allura jista’ ikun li jkun hemm xi ħadd li jinterpretahom b’mod li l-kundizzjonijiet il-ġodda jibdew japplikaw fuq il-proroga iktar milli japplikaw fuq dak li huwa għaddej.  Jiġifieri għalhekk naħseb li l-klawsola li kienet inserita fl-ewwel drafting tal-kuntratt fejn tagħmel speċifikament li kwalunkwe limitazzjoni titneħħa, naħseb hija idonea wkoll.  Din sempliċement  hija kwestjoni ta’ interpretazzjoni biex wieħed ikun ċar f’dak li qed jagħmel.

THE CHAIRMAN:  Ministru, l-Onor. Mangion qed jistaqsi jekk hux għaqli li tneħħiet klawsola 58 mill-ewwel kuntratt li ġie ppreżentat.  

ONOR. JASON AZZOPARDI:  Id-domanda hija validissima u pertinentissima, fil-fatt proprju hija waħda mid-domandi li sal-lum wara nofsinhar kont qiegħed kważi ninterroga lin-nutar tad-Dipartiment tal-Artijiet fuqha ħalli nkun ċert mill-background tagħha.  Ir-raġuni sempliċi ħafna.  Fil-kuntratt tal-1991, kontra dak li kienu jaħsbu ħafna nies sa riċentissimu, ma kien hemm ebda obbligu kuntrattwali jew ta’ planning li jissaqqaf jew li jsir ġnien.  Din qed nagħmilha ċara ħalli min għandu widnejn jisma’.  Min hemm barra kiteb u tkellem f’dan is-sens kien żbaljat għax la l-kuntratt tal-1991 u lanqas iż-żewġ permessi maħruġin mill-MEPA sija f’Novembru tal-1992 u sija f’Ottubru tal-1994 ma imponew ebda obbligu ta’ roofing jew landscaping.  Però nistqarr li meta ġie drafted l-ewwel darba l-kuntratt kien għad hemm harbouring under the false perception ​– bħalma naħseb kien hawn f’ħafna mill-pajjiż – li kien hemm obbligu li jkun hemm roofing.  Peró wara l-verifiki li jiena tlabthom jagħmlu u li saru u li kif qed ngħid qed nipprovdi l-informazzjoni, permit no. tat-30 ta’ Novembru, 1992 u permit no. tal-31 ta’ Ottubru, 1994 – għandi n-numri hawnhekk min jogħġbu nista’ nagħti nagħtihomlu – ma kien hemm l-ebda obbligu kif anke kiteb l-Avukat Vassallo għan-nom tal-MCP car park fil-media dan l-aħħar.   Mela allura ġaladarba ma kien hemm ebda obbligu, dik il-klawsola kienet superfluwa u għalhekk mhijiex qiegħda riflessa fil-verżjoni finali tal-kuntratt li ġiet ippreżentata quddiem dan il-Kumitat.  Issa ħalli ngħaddi sabiex nirrispondi l-ewwel domanda li għamel l-Onor. Mangion dwar kif id-Dipartiment tal-Artijiet wasal għaċ-ċifra ta’ €3,244,063.  

L-ewwel nett nitlobkom tagħdruni għax ma rridx ninsulenta l-intelliġenza ta’ ebda wieħed mill-Membri, però biex nirrifreska l-memorja u anke sabiex ma ninsa ebda wieħed mill-passi f’dan l-argument se nipprova nkun ftit skematiku.  Illum, il-ħlas għal spazju ta’ karozza li jinkera għal sena fil-car park huwa ta’ €600.   Meta ġibna l-istatistika tal-ħlas mitlub mill-MCP car park – li jekk mhux l-orħos huwa wieħed mill-orħos ta’ Malta – iċ-rajna li ċ-ċifra tiġi riveduta kull tant snin; xi tliet snin ilu il-ħlas fil-car park kien madwar €560 filwaqt li llum huwa ta’ €600.  Ejjew naqbdu ċ-ċifra ta’ €600 ta’ sena għal 100 karozza.  Kieku l-Gvern se jonfoq €600, il-full value li John Citizen iħallas illum, dak jiġi jammonta għal €60,000.  Jekk timmultiplika dawk is-€60,000 bil-konċessjoni ta’ 94 sena  tiġi ċifra ta’ €5,640,000.  Li kieku l-Gvern kellu, bħal John Citizen, iħallas minn issa u assumendo li l-prezz jibqa’ €600 kull sena għal 94 sena, li żgur mhux il-każ, allura jrid iħallas €5,640,000.  Mela allura l-konklużjoni tan-negozjati bejn id-Dipartiment tal-Artijiet u l-operatur tfisser li meta tieħu n-net present value għandek discount rate ta’ 4.5% li allura effettivament il-Gvern qiegħed iħallas flat rate ta’ €345 kull sena għal 94 sena li ġejjin li jfisser li n-net savings mill-Gvern fuq il-perjodu kollu ta’ l-94 sena, skont il-kalkoli li saru u assumendo li s-€600 ma jibqgħux €600 imma jiġu riveduti kull tliet snin kif sar f’dawn l-aħħar snin, il-Gvern ikun qed jiffranka €32 miljun fuq il-medda tal-94 sena.  Però lil hinn mit-€32 miljun, li hija ċifra mhux żgħira, anke jekk l-ammont jibqa’ €600 kull sena għal 94 sena, minflok €3.2  miljun suppost inħallsu €5.6 miljun.  Mela dak huwa kif wasalna, jew kif id-Dipartiment tal-Artijiet – għax jien ma kontx involut fin-negozjati – wasal għall-konklużjoni ta’ ċifra ta’ €3.2 miljun.  Dawk il-100 spazju fil-Belt li fil-preżent huma meħudin mill-entitajiet tal-gvern, ikunu meħlusin u allura jkun jista’ jsir ħafna użu aħjar minn dawk il-100 car space.  Dik imbagħad hija xi ħaġa ta’ Transport Malta.  

THE CHAIRMAN:  Iktar rimarki?  L-Onor. Charles Mangion.

ONOR. CHARLES MANGION:  L-evalwazzjoni saret fuq il-kirja għall-perjodu kollu, huma kemm huma s-snin, li qed titħallas bil-quddiem, mhux ix-xiri tal-utile lura mingħand tal-gvern.  Naħseb li kieku xtara l-utile, il-Gvern kien imur aħjar.

THE CHAIRMAN:  Iktar rimarki?  L-Onor. Philip Mifsud.

ONOR. PHILIP MIFSUD:  Mr Chairman, xtaqt nitlob numru ta’ kjarifiki.  Il-Ministru semma li hemm diskussjonijiet bejn l-iżviluppatur u l-MEPA rigward il-permessi jew inkella rigward l-iżvilupp li għandu jsir.  Permess jidher li għad m’hemmx, allura fiċ-ċirkostanzi nistaqsi jekk hemmx applikazzjoni pendenti f’dak li għandu x’jaqsam ma’ żvilupp.  Relatata ma’ permessi imma fuq kunċett differenti hija l-kwestjoni tar-roofing.  Aktar kmieni kien hawn diskussjoni fuq l-obbligu, jew in-nuqqas ta’ obbligu, li r-rabtiet li hemm jew li kien hemm jirrigwardaw is-saqaf u l-Ministru qal li l-permessi tal-MEPA jew tal-awtoritajiet li ppreċedewha ma kienu jinkludu l-ebda obbligu li jkun imsaqqaf.  Meta kien hemm il-kuntratt oriġinali, ‘il hinn mill-permess, kien hemm xi forma ta’ obbligu jew inkella ma kienx jitkellem fuq dan?  Ħalli nieqaf hawn għalissa.

ONOR. JASON AZZOPARDI:  Nirrispondi mill-ewwel għat-tieni domanda tal-Onor. Mifsud.  Le, il-kuntratt tal-1991 li ta l-bidu għall-konċessjoni enfitewtika temporanja  f’ebda ħin, f’ebda mument u f’ebda klawsola m’għamel lanqas riferenza waħda remota għal xi obbligu li jkun hemm roofing jew public garden jew landscaping.  Issa hawnhekk se niftaħ u nagħlaq parentesi.  Jiena niskanta kif dan il-pajjiż tixgħel diċerija, tagħtiha r-riħ, jgħaddi ż-żmien, tieħu l-għeruq u takkwista l-vesti tal-verità mingħajr ma dak li jkun jiċċekkja qabel ma jitkellem.  M’iniex qed nirriferi għall-Onor. Mifsud imma għal min tkellem u kiteb diversi drabi f’dawn l-aħħar ġimgħat; hija ħasra.  Nerġa’ ngħid li le, ma kien hemm ebda riferenza fil-kuntratt tal-1991 għal xi obbligu li jkun hemm roofing jew public garden, u kif semmejt ukoll, ma kienx hemm lanqas ebda planning obligation. 

Għar-rigward l-ewwel domanda tal-Onor. Mifsud fejn si tratta ta’ diskussjonijiet mal-MEPA, bil-permess tal-Kumitat nistieden lill-perit inkarigat mill-operatur li qiegħed preżenti hawnhekk sabiex jispjega hu lill-Kumitat għax aħjar minnu ma naħsibx li hawn biex jitkellem u jwieġeb għal din id-domanda.  Hekk jew b’hekk perit ma’ perit; dak huwa qasam li jien ma nifhimx fih.

THE CHAIRMAN:  Hawn permess biex il-perit ikun jista’ jintervjeni fuq dan il-punt?  (Onor. Membri:  Iva)  

Il-permess ingħata.

THE CHAIRMAN:  Nitlob lill-perit biex jintroduċi ruħu u jindirizza lill-Kamra fuq dan il-punt.

IL-PERIT RAY DEMICOLI (Perit inkarigat mill-proġett għan-nom ta’ MCP Co. Ltd.):  Kienet saret applikazzjoni u ilna niddiskutu mal-MEPA għal dawn l-aħħar sentejn dwar kif l-aħjar isir.  Il-kummenti li għaddew il-MEPA fuq dawn is-snin kien kif more or less inbidel it-traffiku u d-dħul minn kif kien, issa nbidel u hemm dawn bi ftehim mal-MEPA u Transport Malta għax ovvjament kull pass li nagħmlu jridu jkunu involuti Transport Malta kif ukoll il-MEPA u vis-à-vis il-proġett il-ġdid.  Il-kummenti li għamlu l-MEPA kienu biex inġonġu l-bridge ma’ fejn hemm il-monument u issa wasalna viċin ħafna li ngħidu this is it.  Li għad fadlilna nagħmlu hu li niffinalizzaw ftit il-landscaping għax il-landscaping li eventwalment se nagħmlu mhuwiex dan li wrejna fl-istampi, imma se jkun hemm ħafna aktar siġar u anke ġnien pubbliku.  

THE CHAIRMAN:  L-Onor. Philip Mifsud.

ONOR. PHILIP MIFSUD:  Ladarba hemm applikazzjoni, il-kunċett ta’ parkeġġ – u din forsi norbotha anke mal-kuntratt – huwa dak li hemm illum?  Ħalli nispjega ftit ruħi iżjed.  Meta wieħed iqis x’jista’ jagħmel, il-kunċett tal-parking, li naħseb ilkoll kemm aħna xi darba jew oħra wżajna, huwa pjuttost antikwat, fis-sens li għandek rampa, li wieħed jinżel sular u ma jsibx, jinżel ieħor u ieħor sakemm isib u jipparkja.   Naħseb ilkoll nafu li jeżistu sistemi li jgħinuk ħafna jew jgħinu parkeġġ ikun ħafna iktar attraenti għal min potenzjalment jużah.   Jiġifieri bħala kunċett, huwa dak li hemm illum jew inkella forsi huwa kunċett aktar modern?   

THE CHAIRMAN:  Il-Perit Demicoli.

IL-PERIT RAY DEMICOLI:  Għadna ma dħalniex f’dan il-livell ta’ studju kif qed issemmi bħalissa rigward li jkollok sistema automated li turik fejn hemm il-vojt.  Naf li jeżistu dawn it-tip ta’ sistemi però mal-operaturi għad ma kellniex din id-diskussjoni.  Li naf żgur hu li sar ħafna studju fuq il-planting u fuq kif se nagħmlu l-landscaping fuq.  Aħna għandna konsulenti u nafu eżatt xi rridu nagħmlu biex dak li qed nippromettu nattwawh.  Voldieri m’hemmx problema fuq dik, imma fuq l-oħra għadna m’għamilniex riċerka.  

THE CHAIRMAN:  L-Onor. Philip Mifsud.

ONOR. PHILIP MIFSUD:  Xtaqt nagħmel domanda dwar klawsola 13 u oħra dwar klawsola 16 li t-tnejn huma marbuta ma’ xulxin għax jirrigwardaw l-użu tas-sit.  Fi klawsola 16 qed jingħad li hemm l-użu ta’ public car park and other ancillary uses, filwaqt li fi klawsola 16 qed jiġi speċifikat x’inhuma, li prattikament huma tnejn, użu relatat mal-parkeġġ, u sports and leisure facilities.  Jien nissuġġerixxi li jkun amplifikat ftit x’qed nifhmu bi “sport and leisure facilities” għax jista’ ikun hemm diversi interpretazzjonijiet ta’ din il-frażi.

ONOR. JASON AZZOPARDI:  Sur President, irrid ngħid li l-ikbar stumbling block li kien hemm fin-negozjati bejn il-Gvern u l-operatur kien għax l-istarting position tal-operatur kienet li ma nistax ninvesti ma nafx kemm-il miljun biex nagħmel dan il-proġett u ma tħallunix nagħmel attività kummerċjali bla xkiel.  Tgħidli x’jiġifieri bla xkiel?  Jiġifieri dak kollu li l-MEPA tkun lesta tippermetti u allura potenzjalment seta’ kellna numru ta’ ħwienet fil-car park ftit ‘il bogħod mill-entratura tal-Belt fejn għandna ċentru kummerċjali kbir, jekk mhux l-ikbar ċentru kummerċjali ta’ pajjiżna.  Però dak kien red line għall-Gvern għax fl-istess waqt li aħna smajna lill-komunità kummerċjali tal-Belt li it was clammering li tiżdied l-aċċessibilità għall-Belt u allura l-parkeġġ, ma stajniex fl-istess ħin noħolqu xi ħaġa li tispara f’saqajn is-soluzzjoni u għalhekk ikun hemm ħwienet ġewwa l-car park kif qed insemmu u allura l-Gvern għamel red line u qal li m’għandux ikun hemm l-ebda attività kummerċjali, lanqas restaurants  u lanqas supermarket.  L-iktar li stajna nippermettu – u din tagħmel sens and to my satisfaction  diġà smajt kummenti li din intlaqgħet tajjeb – kien li jkun hemm użu biss għal sport u leisure facilities.  L-eżempju tipiku li jiġik huwa gym għax illum li jkollok viċin il-Belt fitness centre fejn persuna tipparkja l-karozza, tmur tagħmel l-eżerċizzju tagħha qabel ma tmur ix-xogħol jew wara li tkun spiċċat mix-xogħol, jew il-parlamentari qabel ma jkunu l-Parlament  jew wara l-Parlament ...  Allura dak kien l-uniku użu li konna lesti nippermettu apparti l-car valeting service.  Jiġifieri f’dan il-każ we are skating on thin ice u ma nixtieqx li nwessgħuha jew namplifikawha bl-ebda mod għax it’s a very tight balance bejn il-viabilità kummerċjali tal-proġett, l-investiment li se jsir u t-talbiet tal-komunità kummerċjali tal-Belt.  

ONOR. PHILIP MIFSUD:  Forsi ma nftehemtx sew.  Jien m’għedtx li għandna namplifikaw l-użu imma namplifikaw it-tifsira għax kif inhi ...    Il-Ministru qal li kummerċ mhux se jkun permess imma jekk inħarsu lejn klawsola 13 naraw li qed jingħad “as a public car park and for other ancillary uses and for commercial uses as set out in article 16 hereunder”, jiġifieri mhux kummerċ xejn.   Klawsola 16 imbagħad jgħid li “The utility shops/outlets/areas shall only be used for sports and leisure facilities”.  Jiġifieri jekk jien nagħmel stabbiliment kbir, bħalma forsi jeżistu hawn Malta imma bħalma jeżistu żgur barra minn Malta, li jkun biex ngħid hekk, supermarket li jispeċjalizza biss fuq sport facilities, huwa aċċettabbli jew le?

ONOR. JASON AZZOPARDI:  Suppost le.  

ONOR. PHILIP MIFSUD:  Mela ħalli ngħaddi għal mistoqsija oħra.  Klawsola 21 titkellem fuq 100 karozza “for the whole duration of the period of the temporary emphyteutical grant”.   Minn meta jiskatta l-obbligu?

ONOR. JASON AZZOPARDI:  Dak l-obbligu jiskatta meta jkun lest il-proġett for the whole duration of the 94 years.  

ONOR. PHILIP MIFSUD:  L-aħħar kjarifika li xtaqt tirrigwarda klawsola 57.  Din il-klawsola titkellem fuq tunnel for pedestrian access.  Qed nifhem tajjeb li l-pjanti li għandna qed juru l-mina eżistenti?

ONOR. JASON AZZOPARDI:  Iva, hekk hu.

ONOR. PHILIP MIFSUD:  Il-pedestrian access li jrid ikun jew minn Vjal Re Dwardu jew from any other point, huwa obbligatorju jew jista’ jintgħażel li jsir?  Qed ngħid hekk għaliex klawsola 57 qed tgħid “the emphyteuta may dig”, imbagħad fir-raba’ linja qed tgħid “which obligation”.  

ONOR. JASON AZZOPARDI:  Hawnhekk l-Onor. Mifsud għandu punt.  L-iskop huwa li tkun obbligatorja tassattiva.  Fil-fatt jekk wieħed jaqra l-kumplament tal-artikli li jsegwu jara li huwa evidenti li hija tassattiva.  Għalhekk jekk il-Kumitat jaqbel, nissuġġerixxi emenda fis-sens li minflok il-kelma “may” tidħol il-kelma “shall”.

THE CHAIRMAN:  Fil-fatt din kont indunajt biha.   Il-paragrafu kollu jitkellem b’mod tassattiv, imma mbagħad hemm il-verb “may” li naħseb li jrid isir “shall”.  (Interruzzjonijiet) Qiegħda li jekk ma joħroġx il-permess m’hemmx obbligu, però hemm l-obbligu li japplika għall-permess.  Jiġifieri t-tunnel irid isir bilfors sakemm il-MEPA tippermetti imma l-ewwel verb li jintuża huwa discretionary.  F’dak il-każ nagħmlu emenda verbali biex minflok il-kelma “may” tidħol il-kelma “shall”, imma xtaqt nistaqsi xi ħaġa oħra dwar il-100 parking space.  Fil-kuntratt qed jingħad li qed jagħtuna 100 spazju ta’ parkeġġ – li qed inħallsu tagħhom prezz tajjeb favur il-Gvern – subject to car park rules.  X’jiġifieri subject to car park rules?  Car park rules fis-sens li jagħtik fejn jidhirlu hu?  

ONOR. JASON AZZOPARDI:  Is-subject to car park rules tista’ titneħħa għax hija tautology sort of, jiġifieri definizzjoni tagħha nnifisha.  Huwa ovvju li trid tkun subject to car park rules, jiġifieri ma tistax tagħmel ħsara fil-car park billi inti tipparkkja fil-car park.  Dr. Vassallo na nsibux diffikultà li titneħħa.  

THE CHAIRMAN:  L-Avukat Franco Vassallo, bil-permess tal-Kumitat.

L-AVUKAT FRANCO VASSALLO (Konsulent Legali ta’ MCP Co. Ltd):  Id-domanda hija jekk jitneħħix jew le l-kliem “subject to car park rules”.  Nixtieq niċċara xi ħaġa importanti.  Meta persuna tmur pereżempju tara film, tieħu biljett lil fih ikun hemm imniżżla r-regoli u l-faċilitajiet li li tkun qed tingħata għal dak il-ħlas.  Fost affarijiet oħra jkun hemm miktub li jekk tagħlaq karozza ta’ ħaddieħor abbużivament, l-operatur ikollu dritt jiġbed il-karozza tiegħek.  Jekk i jitneħħew il-kliem “subject to car park rules” iridu jidħlu oħrajn bħal pereżempju “normal rules for public car parks”.  Naħseb li hekk tkun raġonevoli, però jrid ikun hemm ċerti regoli inkella jkun hemm chaos.  

THE CHAIRMAN:  Dr. Vassallo minn fejn toħroġ li jekk ma ngħidu xejn inti ma tistax tgħidli ...  Pereżempju huwa ovvju li jekk jiena nagħlaq f’nofsillejl ma tistax tiġi u tippretendi li tidħol fis-1:00 a.m. 

L-AVUKAT FRANCO VASSALLO:  Ma rridx nidħol f’argument, però llum il-ġurnata l-car park rules, kif tafu intom ...  Se nagħtik eżempju ieħor ta’  biljett tat-trasport fuq vapur tal-Gozo Channel.  Qabel kien ikollok li t-trasport huwa suġġett għar-regoli u dawn ir-regoli tista’ tarahom fl-uffiċċju, xi ħaġa li ma kenitx raġjonevoli.   Allura naħseb li meta inti għandek negozju ta’ car park u hemm ir-regoli, għandek tinforma l-utenti li jeżistu dawn ir-regoli.  Jien narah bħala obbligu.

THE CHAIRMAN:  Allura nistgħu nagħmlu “subject to reasonable car park rules excluding further payment”  għax il-further payment qatt ma jista’ ikun inkluż.

L-AVUKAT FRANCO VASSALLO:  Imma jekk pereżempju jkun hemm persuna li jagħlaq karozza oħra .....

THE CHAIRMAN:  Meta jien qed ngħid “further payment” qed nirriferi għall-ispazju li qed nokkupa.

L-AVUKAT FRANCO VASSALLO:  Mela nistgħu nagħmlu “for the use of the facility” u nagħmluhom li jkunu raġjonevoli.  Naħseb li llum il-ġurnata jridu jkunu suġġetti anke għad-Dipartiment tal-Konsumatur.

THE CHAIRMAN:  Ħalli naraw kif tiġi jekk nagħmlu din l-emenda.  Din se tiġi taqra hekk: “The emphyteuta shall oblige to provide and/or make available in favour of the Government of Malta which accepts facilities for the parking of one hundred cars (one hundred (100) car spaces), subject to reasonable car park rules which shall not include an obligation of further payment for the use of the facility, for the whole duration of the period”.   Imbagħad fi klawsola 57 minflok il-kelma “may” indaħħlu l-kelma “shall”

Iktar rimarki?  L-Onor. Charles Mangion.

ONOR. CHARLES MANGION:  F’artiklu 53 hemm konċessjoni minn naħa tal-Inland Revenue fejn qed tagħti lill-car park l-istess depreciation ta’ 10% bħalma tagħti lill-makkinarju.  Din ċertament tinteressa lil kull min jamministra car park għax ovvjament hija aġevolazzjoni bħala taxxa fuq il-qligħ.  Din issa se tkun a standard condition min-naħa tad-Dipartiment tat-Taxxa li tkun applikabbli għal kull min għandu car park?

ONOR. JASON AZZOPADI:  Jiena nformat li min hu accountant jew awditur jaf li anke skont rulings tal-Inland Revenue mhux biss f’Malta imma anke l-Ingilterra li meta l-liġi tagħna tkun silenzjuża hija sors ta’ interpretazzjoni għalina, dik hija l-interpretazzjoni u l-applikazzjoni li jagħmlu tad-depreciation tal-wear and tear u allura mutatis mutandis, jiġifieri dak li japplika hawnhekk għandu japplika f’każijiet li huma identiċi.

ONOR. CHARLES MANGION:  Tajjeb li tkun recorded hawnhekk.

ONOR. TONIO BORG:  Jidher li m’hawnx aktar rimarki għalhekk se nibda billi npoġġi l-emendi għall-vot.

Il-mistoqsija hija l-emenda verbali “A” għal klawsola 57.  Dawk favur?  (Onor. Membri:  Aye)  Dawk kontra?  Agreed.

L-emenda verbali “A” għaddiet nem. con.
ONOR. T ONIO BORG:  Il-mistoqsija hija l-emenda verbali “B” għal klawsola 21.  Dawk favur?  (Onor. Membri:  Aye)  Dawk kontra?  Agreed.

L-emenda verbali “B” għaddiet nem. con.

ONOR. TONIO BORG:  Il-mistoqsija hi l-mozzjoni kif emendata.  Dawk favur?  (Onor. Membri:  Aye)  Dawk kontra?  Agreed.

Il-mozzjoni kif emendata għaddiet nem. con.

THE CHAIRMAN:  L-Onor. Philip Mifsud.

ONOR. PHILIP MIFSUD: Mr Chairman, nagħmel riferenza għall-aħħar laqgħa li kellu dan il-Kumitat u għas-suġġeriment li kont għamilt jiena u nixtieq li b’xi mod, anke wara li rajt il-Minuti, niddefinixxu terminu għal meta jista’ ikollna dawn il-guidelines.  Nissuġġerixxi li fil-laqgħa li jmiss ...

THE CHAIRMAN:  Ministru jista’ forsi sa meta jerġa’ jiltaqa’ l-Kumitat jiġu ċirkolati draft guidelines, dejjem bil-caveat li jekk il-Gvern irid jagħmel parliamentary resolution ma tistax tgħidlu le.  L-Onor. Mifsud fl-ebda mument ma qal li dawn ikunu cast iron guidelines.

ONOR. JASON AZZOPARDI: Kif ippromettejt l-aħħar darba, nimpenja ruħi li nagħmilhom, però m’iniex se nigdeb u ngħid li żgur li jkunu lesti.  Nista’ ngħid li mill-aħħar darba li ltqajna f’dan il-Kumitat ma kellix minuta waħda ċans għax apparti minn din ir-riżoluzzjoni u xogħol ieħor qed naħdmu fuq numru ta’ riżoluzzjonijiet oħrajn li huma sostantivi u allura hija raġuni purament ta’ ħin.  Probabbilment ikollna niltaqgħu fi żmien qasir ħafna mhux ‘il bogħod u għalhekk ma nistax niżgura lill-Kumitat li jkunu lesti d-draft guidelines sa dakinhar għax kieku niltaqgħu xahrejn oħrajn nista’ faċilment ngħid li jkunu lesti, però nagħmel l-almu tiegħi sabiex within the next three to four weeks ikolli qafas lest u  nkun nista’ niċċirkolah lill-Kumitat.

THE CHAIRMAN:  Nirringrazzjakom.  Il-Kumitat huwa aġġornat. 

Fis-7:12p.m. il-Kumitat aġġorna.

